
He whakaräpopoto

He maha ngä kaupapa ako reo, engari käore i maha ngä kaupapa e aro nui ana ki ngä mätua o 
ngä tamariki e hiahia ana ki te ako i te reo Mäori hei tautoko i ä rätou tamariki i te kura. Ko te 
Kura Whänau Reo tëtahi o aua kaupapa kua whakatüria e Te Ataarangi i ngä tau tata nei kia 
tokomaha ake ngä whänau e hiahia ana kia noho rätou hei whänau reo Mäori. Ko te kaupapa 
matua o tënei rangahau ko ngä whakakitenga a ngä kaiako, kua kïia nei he pouärahi reo, me 
ä rätou mahi tahi ki ngä whänau e ako ana i te reo Mäori hei reo tuarua. Tekau mä rua ngä 
tängata i uiuitia. Tokowaru he wähine, tokowhä he täne. Ka körerohia ngä piki me ngä heke o 
ngä whänau e uru mai nei ki te kaupapa o te Kura Whänau Reo. Ko tëtahi o ngä hua kua puta 
mai, ko te möhio ki ngä rautaki kua whakamahia e ngä whänau e ako reo rua ana ki ngä hapori 
huri noa i Te-Ika-a-Mäui. 

Kua roa rawa ngä hapori whakarauora reo e mea 
ana ka noho te oranga o te reo ki ngä whänau 
(Chrisp, 2005; Fishman, 1989; Spolsky, 2012). 
E ai ki ngä tatauranga o Aotearoa (2013a), 
i te tau 2013, e 21.3% noa iho ngä pakeke 
Mäori, he körero Mäori. Ko tëtahi ara hei 
whakarauora i tö tätou reo Mäori, ko ngä 

kura kaupapa Mäori, me ngä köhanga reo. He 
maha hoki ngä rangahau e whakatauira ana 
i ngä painga mö ngä tamariki kua uru atu ki 
ënei momo akoranga (May, Hill & Tiakiwai, 
2006; Poutü, 2015; Tangaere, 2012). Engari 
ia, he iti rawa hoki ngä rangahau e matapaki 
ana i te ähua o te reo o ngä mätua. Nö reira, 

ahakoa te pai o ngä kura kaupapa Mäori, o 
ngä kura ako reo rua,* me ngä köhanga reo 
hoki, he tokomaha tonu ngä mätua e körero 
Päkehä tonu ana i te käinga nä te kore möhio 
ki te reo Mäori. Tërä pea, he pöhëhë nö ëtahi, 
mehemea e uru atu ana te tamaiti ki te kura e 
whakamahi ana i te reo Mäori, he reo Mäori 
kei te whakamahia i te käinga. I ëtahi kura 
kaupapa, ki te kore ngä mätua e körero Mäori 
ana i te käinga, käore e whakaaetia te urunga 
mai o te tamaiti ki te kura. E ai hoki ki te ran-
gahau (Fishman, 1991), ehara i te mea mä ngä 
kura anake te reo taketake e ora ai. He mea 
nui kia körerohia te reo taketake i te käinga 
hei whakarauora i tëtahi reo (Spolsky, 2012). 
Ko te aronga o tënei rangahau, he aro nui ki 
ngä kaiako e whakaako ana i ngä mätua, me ä 
rätou tamariki kua uru atu ki te kura kaupapa 
Mäori, te kura ako reo rua, ngä kura ä-iwi, ki 
ngä kura auraki, me te köhanga reo. 

Kua roa rawa a Te Ataarangi e whakatairanga 
ana i reo Mäori ki ngä tini hapori huri noa 
i Aotearoa, i Ahitereiria anö hoki. I tïmata 
Te Ataarangi i te tau 1979 hei tautoko i ngä 
whänau e matekai ana ki te reo Mäori (Hond, 
2013; Muller & Kire, 2014). I tipu mai te 
whakaaro i Te Ataarangi kia tautokona ngä 
whänau e uru atu ana ki ngä kura (reo Mäori, 
reo Päkehä hoki), engari, he iti noa te reo o 
ngä mätua. Nä, kua whänau mai te kaupapa 
o te Kura Whänau Reo. Ko te Kura Whänau 
Reo he kaupapa e utua ana e Te Tähuhu o te 
Mätauranga mö ngä tau e toru. Mö ngä whänau 
kua haere ki ngä kura auraki, ko te tümanako o 
te Kura Whänau Reo, ka mäia haere te reo o ngä 
mätua, ä, mä konä, ka tukua ä rätou tamariki 
ki ngä kura e kaha ake ana te whakamahinga 
o te reo Mäori. 

Ko te reo o te käinga tëtahi aronga matua o 
ngä kaupapa whakarauora reo. Engari e ai ki 
ngä tatauranga o Te Kupenga (he kohikohinga 
rangahau nö Tatauranga Aotearoa), he maha kë 
ake ngä wähine körero Mäori i ngä täne. Hei 
tä te rïpoata, e 58% o ngä mea e kï ana kei te 

* Bilingual unit. 

möhio pü rätou ki te reo Mäori, he wähine, ä e 
51% noa o ngä täne he përä hoki te taumata o 
te reo. O roto i te kaute töpü o tënei rangahau, 
e ai ki ngä pakeke, e 35% o rätou (164,000), 
he paku noa te reo Mäori kei te körerohia i te 
käinga (Tatauranga Aotearoa, 2014). Nö reira, 
ki te whakatüria tëtahi kaupapa e häpai ana i 
te whakamahinga o te reo Mäori i te käinga, 
käore e kore, ko ngä mämä ngä mea e kaha 
tautoko ana i te kaupapa. Ko tëtahi mate nui 
mö ngä reo i tua atu i te reo Päkehä i Aotearoa, 
ko ngä waiaro i ngä hapori reo tahi, reo Päkehä 
anake me kï. Nö reira, mö ëtahi whänau, ko 
ngä karaehe reo Mäori me te käinga anake ngä 
wähi noho haumaru i ngä waiaro tämi i te reo 
Mäori (Muller, 2016; Te Huia, 2016). He mea 
nui kia ako ngätahi te täne me te wahine. Mä 
te märama o ngä mätua tokorua ki te reo, tërä 
pea ka kaha ake tä rätou whakamahi i te reo. 

Ko tëtahi o ngä whäinga matua o tënei kau-
papa, o te Kura Whänau Reo, ko te taunaki 
i te reo Mäori i waenga i ngä mätua me ngä 
tamariki. Ko ngä whänau e uru mai ana ki tënei 
kaupapa e whakahaerehia ana e Te Ataarangi, 
he whänau e hiahia ana ki te ako ngätahi i te reo 
Mäori. Mehemea e märama ana ngä mätua ki te 
reo Mäori, he painga mö ä rätou tamariki e ako 
ana ki ngä kura kaupapa, kia noho mäori noa 
te reo Mäori i te kura, me te käinga anö hoki. 
Ki te mahi ngätahi ngä mätua me te tamaiti i 
ngä mahi a te kura i te käinga, ka maha kë ake 
ngä hua ki te tamaiti (Bishop, Cavanagh, & 
Teddy, 2007).

I te tau 2014, i waitohungia he kirimana i 
waenganui i Te Tähuhu o te Mätauranga me Te 
Ataarangi kia tautokona ngä whänau e 75. I te 
tuatahi, ka kimihia ngä pouärahi (he ingoa anö 
mö te kaiako i te Kura Whänau Reo) reo Mäori. 
Ko te katoa o ënei pouärahi e märama pai ana ki 
ngä uara o Te Ataarangi, ki te whakaako i te reo 
Mäori, me ngä take o te hapori (Muller & Kire, 
2014). Ko te mahi matua mä ngä pouärahi, he 
whakaako i te reo o te käinga me kï, ki ngä 
mätua, me ä rätou tamariki. He mea akiaki 
hoki te whänau kia aro nui ki ngä kaupapa kei 
ngä kura o ä rätou tamariki. 

Tekau ngä wähi e tü ai te kaupapa nei. Ka tü 
te kaupapa ki Kerikeri, Te Kao, Tämaki-makau-
rau, Tauranga Moana, Kirikiriroa, Ruatöria, 
Ruatähuna me Pöneke. He rerekë katoa te 
momo hapori i ia rohe, me te rahi o te hunga 
körero Mäori i aua rohe katoa. E whakaaetia 
ai te urunga mai o tëtahi o ngä whänau e 75 ki 
te kaupapa o te Kura Whänau Reo, me whai 
tamaiti/tamariki, ä kia 15 heke iho te pakeke o 
te tamaiti/tamariki. Ko te tikanga ia, kua ähua 
möhio ënei whänau ki te körero Mäori i mua 
i te urunga mai. Engari, ka rerekë te taumata 
o te reo e möhiotia ana i ngä rohe katoa. Me 
uru hoki ënei whänau ki te kaupapa o te Kura 
Whänau Reo mö ngä tau e toru. E tika ana hoki 
kia tohua tëtahi pakeke o te whänau e pümau 
rawa ana ki te reo Mäori i te käinga. Me mätua 
haere mai taua pakeke ki ngä akoranga e rua (e 
rua pö ia wiki), me tëtahi hui rumaki reo (he hui 
töpü te ingoa) ka tü ia marama. Kua haere hoki 
ngä pouärahi reo ki ngä käinga o ngä whänau 
ako kia maheretia te ako reo. Kua waitohungia 
he kirimana i waenganui i te whänau ako me 
Te Ataarangi i mua i tä te whänau urunga mai 
ki te Kura Whänau Reo. 

Kei te aro nui tënei tuhinga ki ngä kitenga a 
ngä pouärahi e whakahaere ana i te kaupapa o 
te Kura Whänau Reo. Kei te aro hoki kia kitea 
ngä momo tängata, me ö rätou ähuatanga, e 
whakahaere ana i ngä akoranga, mei kore e 
kitea he huarahi hei whai mä ëtahi atu hapori 
e hiahia ana ki te whakatü kaupapa pënei. 

Tukanga rangahau

Mö tënei wähanga o te rangahau i whäia te 
ähuatanga o te raraunga kounga. I wähia te 
röpü kia tokoono ki ia röpü (12 te kaute töpü). 
Ki tä Moewaka-Barnes (2006), he pai ki ngä 
kairangahau Mäori te raraunga kounga i te 
mea e hängai ana ki ngä mätäkörero a te iwi. 
He nui ngä rangahau kua puta mö te hunga e 
ako ana i tëtahi reo hei reo tuarua engari he iti 
noa iho te puna rangahau e hängai ana ki te 
hunga e ako ana i tö rätou reo kämehameha hei 

reo tuarua i te käinga (Muller, 2016). Ahakoa 
i uiuia hoki ëtahi o ngä whänau o Te Kura 
Whänau Reo, ka aro atu tënei tuhinga ki ngä 
kitenga o ngä pouärahi, arä, te hunga e ärahi 
ana, e tautoko ana i ngä whänau o Te Kura  
Whänau Reo. 

He kairangahau Mäori tö mätou tira ran-
gahau, nö reira he ngäwari noa te whai i ngä 
tikanga Mäori, i ngä ähuatanga rangahau e 
tiaki ana, e äwhina ana, e tautoko ana i te 
hunga ka uiuia. I whäia ngä tukanga rangahau 
e mana ai ngä körero a ia röpü i uiuitia. He 
mea nui te aro atu ki ngä uara me ngä waiaro 
o te Mäori, përä anö i te uara o Smith e mea 
ana kaua e takahia te mana o te tangata (1999, 
wh. 120). Waihoki, i roto i tënei rangahau ka 
ngana kia noho haumaru, kia noho taurite te 
mana o te tängata i uiuitia me te kairangahau 
(Bishop & Glynn, 1999) kia whai painga te 
katoa. Ko tëtahi whäinga nui ko te aro tonu ki 
te whakawhanaungatanga kei waenganui i ngä 
kairangahau me ngä röpü i uiuitia.

Te hunga i uiuitia

Ko te hunga i whai wähi ki tënei wähanga o 
te rangahau ko ngä pouärahi. Ko te nuinga he 
kaiako reo Mäori i roto i ngä kaupapa maha 
(te nuinga ka whakaako i te hunga pakeke, he 
kaiako nö Te Ataarangi hoki) i mua i te uru 
mai hei pouärahi reo. 

Tukanga uiui

I mua tonu i te kuhu atu ki ngä uiui i äta 
whakamäramatia atu ki ngä pouärahi te ähua-
tanga o te rangahau, ka waiho mä rätou te 
köwhiringa ina uru mai ki ngä röpü ka uiui. 
I whakahaeretia ngä uiuinga i Te Iti o Haua 
marae ki Waikato i tëtahi o ngä hui whakan-
gungu pouärahi a Te Ataarangi (ka whä ënei hui 
i te tau). Tekau mä whä ngä pouärahi i whakaae 
kia uiuitia,tokowaru he wähine, he tokowhä 
he täne, ka mutu, he Mäori te katoa. Ka ähua 
90 miniti te roa o te whakawhitinga körero, ä, 
ka reo Mäori ngä uiuinga e rua. Ka tukuna ki 

ngä pouärahi te tuhinga o ngä körero i puta hei 
whakatika i mua i te tätari i ngä körero. 

I whakaritea tëtahi rärangi pätai mä ngä 
pouärahi reo (tirohia te Äpiti 1). Ko ngä pätai e 
hängai ana ki ngä mätätuhi o te hunga e mätau 
ana ki te ako i tëtahi reo hei reo tuarua. I hängai 
hoki ngä pätai ki ngä whäinga a Te Tähuhu o te 
Mätauranga mö tënei kaupapa rangahau, arä, 
ko te kite i te whanaketanga o Te Kura Whänau 
Reo me te pänga ki ngä tamariki me ä rätou 
mahi i te kura. I tukua atu ënei rärangi pätai o te 
rangahau ki ngä kaiwhakahaere o Te Ataarangi 
kia kite inä he körero ä rätou hei täpiri. 

I whakamanahia tënei rangahau e te Kömiti 
Ärahi i ngä Tikanga Rangahau i te Tangata o Te 
Whare Wänanga o Te Üpoko o te Ika a Mäui. I 
mau ngä körero o ngä uiuitanga i te mïhini hopu 
reo, ka tuhia ngä körero me te täpiri i tëtahi 
nama ki ia tangata kia noho muna ai ä rätou 
körero. Ka tukua ngä körero ki ngä pouärahi 
i mua i te tätari i ngä körero i te NVivo. Ko 
te NVivo, he pümanawa tautono hei wäwähi 
i ngä körero ki ëtahi körero matua (Braun & 
Clarke, 2006).

Ko ngä körero i puta mai

E toru ngä wähanga i puta mai. Ko te tuatahi, 
ko ngä ähuatanga o ngä pouärahi reo: He pëhea 
ö rätou ähuatanga e taea ai e rätou te uru atu 
ki ngä whare o ngä whänau kua ako i te reo i 
raro i te maru o te Kura Whänau Reo. Ka mutu, 
i whakamäramahia mai ngä momo mahi kua 
mahia i ngä käinga kia noho ai te reo Mäori 
hei reo e whakamahia ana i te käinga i waenga 
tonu i ngä whänau e ako reo rua ana. 

Wähanga tuatahi: Ko ngä ähuatanga o ngä 
pouärahi reo, me ä rätou tikanga whakaako
Kua whakatüria ngä pouärahi reo e Te Ataarangi 
i runga i te nui o ä rätou mahi ki te whakarauora 
i te reo Mäori i roto i ö rätou ake hapü, ö rätou 
iwi, me ö rätou hapori ki rö täone (Muller & 
Kire, 2014). Ka roa, ka roa ngä pouärahi reo e 
noho ana i ngä rohe tekau e tü nei te kaupapa 

o Te Kura Whänau Reo. Me te aha, he möhio-
tanga ö rätou ki ngä pito körero o aua rohe. Me 
te mea anö, he maha hoki ngä hononga ki ngä 
tängata (përä i ngä kaumätua, me ngä whänau 
maha) e tautoko atu ai i ngä akoranga.

Ehara i te mea ko te katoa o ngä pouärahi e 
whai whakapapa ana ki ngä rohe kei reira rätou 
e whakaako ana. Nä te roa o ëtahi e noho ana 
ki ö rätou ake rohe, ka tipu mai te hiahia ki 
te whakarauora i te reo i ö rätou hapori ake. 
Hei tauira: 

W7:* Kua roa ahau e noho ki Tämaki, kei 

ahau hoki taku hapori. Nö reira, i runga anö 

i tërä . . . ka rawe tënei kaupapa, whakaae 

ahau kia tü tëtahi kaupapa, kia hängai tënei 

kaupapa ki te whänau, kei reira hoki te reo e 

ora ai, e körero ai.†

E ai ki ëtahi, ko ngä tümomo hononga i waenga 
i ngä pouärahi me ngä mea möhio o te rohe he 
mea nui ki tënei kaupapa. Ki ëtahi pouärahi, kia 
whai take ai te kaupapa, me whai mätanga nö te 
iwi tonu e tü ana te kaupapa i reira. Kua tonoa 
ngä kaumätua kia äwhina atu i te kaupapa. 

T3: Ko ngä möteatea, koia e pä ringa atu ki 

a Köka [ingoa], nä te mea, ko ngä pükenga o 

te iwi, kei a ia ërä pükenga. Ka toia mai ërä 

ähuatanga, kua ako atu.

Ki te tonoa atu ngä pükenga o te iwi/rohe, ko 
te tikanga ia, ka tautoko rätou i te tono a te 
hapori kia äwhina atu rätou i te kaupapa. Nö 
reira, he nui hoki ngä mahi aroha kua puta mai. 

T3: Kua tono mai ki ahau, kua haere au. 

Ahakoa ko wai, ahakoa he aha te kaupapa, 

kua haere, nä reira mehemea ka riro i ahau 

tëtahi ähuatanga, ka karanga atu “he kaupapa 

* Ko te W, he tohu kei te körero mai te wahine. Ko te nama 
e whai ake ana, e tohu ana i te tangata e körero ana. Ko te 
T, e tohu ana he täne kë e körero ana. 

† He reo ä-waha kei te tuhia i ënei wähanga. Nä whai anö, i 
ëtahi wä kua hapa te kaikörero, engari kua waiho ki täna 
i kï ai. 

täku, haere mai.” “Oh, ka pai,” kua haere 

mai. Kua haere, kua waiho ake, anei kë ö 

koutou kaiwhaikörero, kua hoki whakamuri, 

kua riro i a rätou ngä painga o tërä mahi. Ko ö 

rätou pükenga, kei a rätou tërä, käore i ahau. 

Ko ia te tangata tika ana mö tërä. Engari, 

ko ä mäua whiringa körero, kei a mäua. I te 

mutunga iho, hei te wä ka karanga mai [rätou] 

ki ahau, kua haere au.” 

Ahakoa kua tonoa ëtahi mätanga o te iwi/
hapori kia äwhina i te kaupapa, kua äta tohua 
ko wai e äwhina ana, he aha hoki te kaupapa e 
whakaakona ana. Nö reira kua äta whakaritea 
te hötaka e te pouärahi. 

Kua mea mai ngä whänau e ako ana i raro 
i te ähuru o ënei pouärahi, ko tëtahi o ngä 
pütake matua e pümau tonu ana ki te ako me 
te whakamahi i te reo i ö rätou käinga ake, ko 
te hononga ki ngä pouärahi reo. Ko tëtahi o 
ngä pükenga matua o ngä pouärahi, ko tö rätou 
möhio ki te whakahoahoa atu ki ngä whänau i 
te Kura Whänau Reo, arä, me pëhea rawa e uru 
atu ai ki ngä käinga o ngä whänau ako. He mea 
nui kia rata atu nei te whänau ki te pouärahi 
kia pai ai te ako. Ko te whakawhanaunga-
tanga tëtahi ähuatanga kua whakamätuahia 
i ngä akoranga, kia pai ai te ara whanaunga i 
waenga i te pouärahi me te whänau (Muller & 
Kire, 2014). I whakamöhio mai ngä pouärahi, 
ka pëhea tö rätou whakahoahoa atu i tö rätou 
taenga atu ki te käinga o te tauira, i mua i te 
mahi ako. 

W7: Kätahi ka tae atu, kotahi me te häwhe 

häora koe e noho atu ki tënei whänau. Nä 

te mea, he kaputï, whakatau i te whänau, te 

tamaiti omaoma haere, ko päpä kätahi anö kia 

hoki atu ki te käinga. Tërä momo ähuatanga, 

nö reira, me tau. Kia kaua e kuhu noa me te 

kï, anei ngä pätai.

W24: Whanaungatanga . . . whanaunga-

tanga, koirä te tino mea o te käinga. Ki te 

noho ä-whänau kei roto i ngä hui töpü . . . te 

noho ä-whänau, ä, ka möhio ai koinä te mahi 

. . . ka tino pai tërä. 

Ki ëtahi whänau kua roa e noho reo Päkehä noa 
ana, ahakoa i te akohia te reo Mäori, käore anö 
kia kaha kitea ngä hua o te whakamahinga o te 
reo Mäori. Nä konä, i whakatau ngä pouärahi 
kia äta whakamahia te reo Mäori ki ö rätou 
whänau e ako ana i te Kura Whänau Reo kia 
kitea atu ai he tauira hei whai. 

W23: I ngä wä katoa he tangata äwhina, te 

tümanako he tangata tauira ana ki a rätou, kia 

kite, he aha ngä hua e kite rätou i roto i ahau. 

Nö reira, ka kite te painga, ki te körero, ki te 

äwhina, ki te tautoko ahakoa te kaupapa. Äe, 

he tangata pai? 

I te wä e ora rawa atu ana tëtahi reo, tokomaha 
kë ngä tängata hei äwhina i te tangata kia tika 
te reo. Engari, i te korenga o ngä mätanga reo 
kei ia whänau, he nui kë ake ngä momo tünga 
o te pouärahi kia toka te reo Mäori me ngä 
tikanga kei ngä tini whänau ako.

W25: I roto i te whänau, kei reira a mämä, 

kei roto i taku whänau me kï, kei reira a 

mämä, a päpä, a nanny, me ngä kökä, ngä 

mätua këkë. Ka riro i ia tangata äna mahi, 

në? Ahakoa te aha kei roto i te whänau. [. . .] 

Engari, tënei mahi a te pouärahi, ka riro i ahau 

aua mahi katoa i ëtahi wä. [. . .] I tënei wä, 

kua tino um, ako ahau te tuku, kia kaua e riro 

i ahau aua momo tünga [katoa]. 

He ähuatanga pea kua pä mai ki ngä kaiako reo 
Mäori maha, puta noa. I te mea, mö te nuinga 
o ngä tauira e ako reo rua ana, ka riro mä te 
kaiako te tauira e ärahi i ngä tini kaupapa. 

Wähanga tuarua: Ko ngä painga o te Kura 
Whänau Reo ki tä te pouärahi titiro
He nui ngä painga kua puta mai i Te Kura 
Whänau Reo, hei tä te pouärahi titiro. Ko tëtahi 
o ngä painga matua, kua kapohia te ngäkau 
o te hunga hiahia ako ahakoa käore anö pea 

kia tino mäia ki te körero. Ko ngä uara o Te 
Ataarangi te tüäpapa o te kaupapa o te Kura 
Whänau Reo, nä, kia ngäkau mähaki te kaiako 
ki te tauira, kia përä anö ngä tauira ki a rätou 
anö (Higgins, 2014; Kire, 2011; Pohe, 2012). 
Kia uru mai ana tëtahi ki te kaupapa o Te Kura 
Whänau Reo, ka haumaru te noho.

T3: He maha ngä tängata e möhio ana ki te 

reo. Käore au e kï atu he matatau rawa engari 

he kaha nö rätou ki te körero. Engari arä anö 

atu ëtahi o tätou kei waho ake o tënei kaupapa 

e titiro whakaroto nei e kimi ana i ngä mahi hë, 

ngä mahi käre i te tika. Mä reira anö ka puia 

anö te whakamä i roto i aku whänau [ako]. 

Nä reira, koia anö tëtahi rautaki hei whakaora 

i te reo, kia patu tënä ähuatanga mehemea he 

karawhiutanga tö tëtahi, tö ëtahi ränei hoki 

waho kë atu o tënei kaupapa.

He ähuatanga kua tipakohia ki runga rä, aha-
koa te ähua haumaru o te wähi ako, arä noa 
atu ngä whakawhiu me ngä körero hahani a 
ëtahi kei waho tonu rä. E ai ki ngä rangahau a 
Higgins räua ko Rewi (2014), ka mimiti haere 
te puna hiahia ina whakaitia te tangata e ngäi 
körero Mäori mä. Engari, kia pakari te ako i 
taua wähi haumaru, ka kirihoropü te tauira kei 
waho i te wähi ako. Nä konä, pai ake pea tana 
whakamahinga o te reo Mäori te mea, käore 
ia i te tino whakamä ki te whakamahi i te reo 
kua äkona (Te Huia, 2013). 

Mö ngä tauira tokomaha e uru mai ana ki te 
Kura Whänau Reo, käore rätou i te tino whai 
hononga atu ki ö rätou marae ake, ka mutu, 
käore anö hoki te tokomaha e whai wähi kia 
whakamätuahia ö rätou tuakiri Mäori. He 
rite tonu tënei ähuatanga ki ngä kitenga i te 
rïpoata o Te Kupenga, e mea ana kua 46% o 
ngäi Mäori käore i te möhio ki ö rätou marae 
ake (Tatauranga Aotearoa, 2013b). Ko tëtahi 
o ngä ähuatanga o te Kura Whänau Reo, ko 
te honohono i ngä whänau e ako ana ki ngä 
mahi/akoranga ä-iwi. Mö te rahinga o ngä 
whänau ako, ko ngä hui mate (arä, ko ngä 
tangihanga) te take matua kua haere ki runga 

marae. Nä te Kura Whänau Reo, kua whai 
kuhunga ngä tauira ki ngä ahurea Mäori i raro i 
te wairua haumaru. I te noho tahi o ngä whänau 
e ako ana i te reo Mäori, me ö rätou pouärahi, 
kua waea haere rätou ki ngä marae, me ngä 
kaupapa noa kei te whakatüria ki ngä hui  
Mäori me kï. 

W24: He körero mö ngä ähuatanga, he hari 

i ngä whänau, kia pai te noho i waenganui 

i runga i ngä marae, kia tü pakari rätou i 

roto i ngä ähuatanga i mahia ana i runga i 

te marae. Äna, kei roto i te käuta, kei waho, 

kei hea ränei, engari, ki te whakamätau ki 

te körero, ki te körero noa iho. Ko tä mäua 

tino mahi ko te noho tonu, kia ngäkau nui 

tonu mai ngä whänau ki te reo. Nä te mea, 

he uaua, i te nuinga o ngä whänau, kua noho 

ko rätou anake, ka noho hei huringa. [. . .] Ko 

te tümanako kia huri katoa mai ngä pakeke o 

roto o te whärua, ngä mea kei te ora tonu, ki 

te kaupapa. Kei te tautoko rätou i te kaupapa, 

engari, ka tautoko mai i tawhiti. [katakata 

koinä!]. Käore e äta uru mai, ki te äwhina i 

ngä kaupapa.

Ko tëtahi o ngä mahi nui hei tä ngä pouärahi, 
ko te whakatairanga i te reo Mäori, kia kitea 
atu ai öna painga e ngä whänau maha kei waho 
tonu i te Kura Whänau Reo, kia aro nui mai ai 
rätou ki te kaupapa o te ako reo. Ka mutu, ka 
nui ake te körerohia o te reo kei te hapori tonu, 
käore te reo Mäori e noho noa iho ki te karaehe. 

I ngä whänau e aro nui mai ana ki te Kura 
Whänau Reo, kua tupu mai te hiahia kia 
whakamätuahia ö rätou ake hononga whaka-
papa. Anö nei kua whai taituarä ngä whänau 
ako ki te whaiwhai atu i aua hononga ki ö 
rätou ake whänau i ngä mahi i mahia i te Kura 
Whänau Reo.

W26: Ko tëtahi o aku whänau kei te tino aro 

atu rätou ki tö rätou ake iwi. Ia marama ka 

hui rätou. Koirä tëtahi. Ko tëtahi atu whänau 

kua piri rätou ki o rätou hoa kei te noho tata 

ki a rätou, he reo tö te whänau. Ia wiki ka 

haere mai tërä whänau ki töna whare, tëtahi 

wänanga ka reo Mäori tërä i roto i töna whare.

He maha ngä hua kua puta mai i tënei kaupapa 
mö te reo kei te whakamahia e ngä whänau. 
Ka kaha kë ake te whakawhitiwhiti i te reo i 
waenga i ngä mätua me ä rätou tamariki. He 
mea pätai atu ngä pouärahi mö te whakama-
hinga o te reo Mäori kei te kitea i ngä whänau 
ako:

Te katoa: Oh äe.

W9: Märama . . . märama rätou ki te reo.

W10: Kua puäwai, kua pakari, ahakoa iti 

a ëtehi, engari kua . . . kua piki. Ehara i te 

mea ko te katoa, heoi anö, ëtehi o rätou kua 

puäwai.

He rerekë ngä momo äwhina ki ia whänau. 
Koia tëtahi o ngä mahi nui hei tä ngä pouärahi. I 
körero mai tëtahi tangata i uiui e pä ana ki töna 
momo äwhina i tëtahi whaea ki te whakamahi 
i te reo. Hei whakatauira ake, kua tïmata te 
pouärahi ki te whakaako i ëtahi rerenga e 
hängai ana ki äna mahi whakariterite i mua 
i tä te tamaiti haerenga ki te kura, kätahi ka 
whakawhänui ake ki ërä atu kaupapa e hiahia-
tia nei e te mämä räua ko täna tamaiti. 

W7: I te mutunga mai i pätai ahau ki a rätou, 

“he aha ngä hiahia i roto i tö whare?” Ä, he 

pëpe hou. Nö reira, kei te hiahia horoi te pëpe, 

nö reira, pai kia körero a mämä ki a pëpe i 

a ia e horoi ana i a pëpe, nö reira, änei ngä 

rerenga körero. Arä, kei te whakarite a pëpe i 

tana pëke kura, nö reira anei ngä körero. Nö 

reira, whängaia ërä momo horopaki. Kia pai 

a mämä me ana tamariki ki te körero i a ia 

e tiki atu tana pëke kura, arä, tïkina atu . . . 

tërä momo. 

Ko tëtahi o ngä rautaki whakaako i whäia e 
ngä pouärahi, ko te whakarite kaupapa mö te 
käinga ia wiki. Nö reira, kua hoatu he kaupapa 

ako reo hei aronga matua mö taua wiki tonu, 
kia pakari ake ai taua ähuatanga reo Mäori i 
te käinga. 

W10: [I] whakarite mahi käinga mä rätou 

ia wiki kia hoki mai ki te kura, äna, ka rapua 

tëtahi whakataukï i mua kia mutu ai te karakia 

me te mihi tü mai ki te whakamärama i tërä 

whakataukï. Ëtehi rerenga körero, he aha ngä 

mahi i mahia nei e koe i ngä rä whakatä ka 

whakarite wä i mua i ngä mahi räkau ka tü 

tü mai te katoa ka whakakörerohia nei rätou. 

Ka hoatu mahi käinga ki a rätou ngä mahi 

kua mahia nei e rätou, anei te mahi i ngä rä 

whakatä. [. . .] Parakitihi i te käinga kia hoki 

mai kia tü tü mai te katoa ki te körero.

I mea mai ngä pouärahi rä, he mea äta waihanga 
ngä pükenga ako reo. Kia tika te tüäpapa, ka 
hoatu he kaupapa anö hei täpiri atu. 

Ko ngä hiahia reo o te hapori tëtahi mea nui 
hei tä Te Ataarangi. Nä konä, i whakaritea mai 
ngä kaupapa reo e ngä pouärahi kia hängai pü 
anö hoki ki ngä hiahia o ngä hapori anö hoki. 
Kei te körerohia tënei tüähuatanga e te tangata 
ki raro iho nei. 

T5: Ka whai atu ki ëtehi o a Ruakere 

whakamärama mai, tirohia tö hapori, 

whiriwhiringia ko tëtahi kaupapa e ngäkau-

nuitia ana e taua hapori, whakamäorihia taua 

horopaki.

He pai ngä rauemi kua hangaia mai e Te 
Ataarangi hei hoatu ki ngä whänau (Muller & 
Kire, 2014). I hiahia hoki ëtahi o ngä pouärahi 
kia waihangatia mai he rauemi anö kia hängai 
pü, e whakaatu ana i ngä ähua o töna ake rohe. 
Ko tëtahi atu mea nui mö tënei momo hötaka 
ako, ko te whakarite i ngä rauemi e hängai ki 
ngä tamariki me ngä mätua anö hoki. 

T3: Kua homai e Te Ataarangi ngä puka-

puka, um, engari, i roto i te ähuatanga o tö 

mätou kaupapa whakaako, i hoatu hei rau-

emi noa mä rätou engari, anei kë o mätou 

nei mahi hei kökiri atu. [. . .] He këmu, ëtahi 

käri körero mö te whakatakoto räkau, ërä 

këmu ä-tïnana e taria ana te whakamahi i ngä 

tamariki, ngä mätua. Nä reira, ko aua rauemi 

katoa, kua tohaina atu. 

Wähanga tuatoru: Ko ngä wero matua ki ngä 
pouärahi me ngä whänau e pümau ai rätou ki 
ngä uara o te kaupapa o te Kura Whänau Reo
Ko tëtahi o ngä mahi nui mä ngä pouärahi, ko 
te rapu i ngä kaupapa e pai ana ki ngä whänau 
katoa. Ka mutu, he rerekë katoa ö rätou hiahia 
i ö ëtahi atu rohe. Ko te raru tuarua, he wero e 
hängai noa ana ki ngä pouärahi täne. Ko ëtahi 
o ngä täne, kua kï mai nei käore i te tika kia uru 
atu te pouärahi täne ki te whare o te whänau. 
Waihoki, ko te nuinga o ngä whänau e uru 
mai ana ki te Kura Whänau Reo, he wähine. 
Nö reira, ki te uru mai te täne ki te whare, me 
te whakatau tikanga reo, käore i pai ki ëtahi 
pouärahi, me ngä whänau kua äwhinatia. He 
tikanga anö tä ëtahi iwi, kia kaua rawa e haere 
poka noa nei ki te whare o te tangata ehara i 
a koe. Nä konä, he mämä ake ki ëtahi te noho 
noa ki ngä wähi tümatanui, përä i te marae. 
Hei tauira: 

T3: E körero pono ana ahau, i ahau e tipu 

ake ana, koina kë te tohutohu o töku kuia kia 

kaua koe e haere ki tërä whare ki tërä whäre, 

you know, tërä ähua. He uaua möku. [Kua 

tukituki tikanga] especially o konei, koinä anö 

täku, körero pono ana ahau te wä e tono mai e 

haere i roto i ngä käinga, meanga atu, “ooh.”, 

nö te mea, käore mätou o konei e tipu përä 

ana. E taea ana te haere ki ngä whare, engari 

me tono te tangata i te tuatahi. Me te mea anö, 

ka noho puku, nö te mea ko äna tikanga, ka 

ü tono ki töna ake. Engari ka kuhu ki runga 

o te marae, kei te möhio au ki ngä tikanga  

marae. 

Mö ngä hapori e noho taiwhenua ana, he 
tawhiti rawa te haere ki ngä käinga katoa o 
ngä whänau, nö reira, he mämä hoki te hui 

tahi i te wähi kotahi, përä i te köhanga reo, i 
te kura ränei. 

T4: He ähua rerekë, ähua rerekë aku whänau 

inä kei te noho hapori noa mätou, um kotahi 

noa iho te marae, kotahi noa iho te kura, 

he hapori ähua iti mätou. E kore hoki au e 

haere ki te tütaki i ngä whänau i te mea kei 

roto katoa ngä mokopuna o ngä whänau i te 

köhanga reo, kei reira au e mahi ana. So, ia 

rä ka tae mai ëtahi o ngä whänau. Kö reira 

au e tütaki i ngä whänau.

Kua tohu hoki ëtahi o ngä whänau ki ö rätou 
pouärahi kia kaua e uru atu ki ö rätou ake 
käinga. Ko te pöhara tëtahi o ngä take käore 
i te hia pöwhiri atu ki te pouärahi. Nä reira, 
käore i pëhia te tauira kia uru noa, engari kë ia, 
i whakatauria kia tü taua momo hui ki tëtahi 
wähi tümatanui (përä i te kura, i te marae ränei), 
kei pä atu te whakamä ki te hunga rawakore. 
Hei tauira: 

W10: Käore au e haere ki ngä käinga o ngä 

whänau nä runga i a rätou tono, ä, kia haere 

tahi ai rä ki te kura mö te hui whänau. [. . .] Ka 

whai i o rätou hiahiatanga. Käore au i te pätai 

he aha te take e kore rätou e hiahia kia uru 

au ki roto i ö rätou käinga, engari ka waiho. 

He uaua te whakatau tikanga reo hou i ngä 
käinga o ngä whänau, i te mea mö te roanga 
ake, ko te reo Päkehä anake i te whare (Spolsky, 
2012). Me te mea anö, käore anö ëtahi mema o 
te whänau kia eke ki tëtahi taumata e taea ai te 
tuku i te reo hei reo noa, he mea äta whakaaro 
kë. Ki ëtahi rohe, ko ngä mätua ngä mea käore 
i te kaha ü ki te reo Mäori ki ö rätou käinga, 
engari he pai kë ake ä rätou tamariki. Nö reira, 
kua noho kë ko ngä tamariki hei tohutohu ki 
ö rätou mätua kia pümau ki te reo Mäori. Hei 
tauira:

W10: Mö ngä mätua mä, ëtahi o rätou he 

uaua kia mau ki te reo Mäori i te käinga, koia, 

ngä mea i roto i te kura.

W7: Ahakoa te pai o te reo.

Kaiuiui: Ohh, nö reira kua pai te reo, ka 

pëhea te taumata o te reo?

W7: Kua pai te reo o ëtahi, engari kua haere 

atu au . . . tae atu ahau ki te whare, kei reira 

te reo Päkehä. Arä, ka kuhu au ki te whare 

nei kei te körero Päkehä mai.

Kaiuiui: Atu ki a koe? 

W7: Mmm hmm . . . kätahi ka huri atu ki te 

reo Päkehä, ka ü taku körero. Ka körero au te 

reo Mäori kätahi ka huri. Nä te mea, ki a rätou 

ka pai kë atu ka tere kë atu te whakautu aku 

pätai inä kei reira te reo Päkehä. Heoi anö, ka 

ngana au ki te körero Mäori [. . .]. Kaua ahau 

e tohutohu ki tö rätou ake whare. Ko wai ahau 

te kï atu, körero Mäori, körero Mäori mai! 

Engari ka kuhu mai ngä tamariki ka körero 

Mäori, ka körero Mäori mai ngä tamariki. Ka 

noho ahau ki te whare kei reira, “oh kia ora 

Whaea [ingoa] . . . lalalalala” nä te mea kua 

waia kë engari ka huri atu ki a mämä, päpä 

ränei kei te körero Päkehä.

Kua möhio hoki ngä pouärahi, i tö rätou urunga 
atu ki ngä whare o ërä whänau ako, ka noho 
ngä pouärahi hei manuwhiri. Ko tëtahi mahi 
nui hei tä ngä pouärahi reo, ko te tämi i te reo 
Päkehä i te käinga o ngä whänau ako. Engari, ko 
te mate kë ia, käore i te pai ki ëtahi pouärahi te 
tohutohu atu me pëhea te whakahaere tikanga 
reo i te käinga o te tangata. Nö reira he mea 
äta tuku ngä äwhina e pümau ai te reo Mäori 
i te käinga. Ko te whakatauira atu i te mahi te 
tukanga matua mä ngä pouärahi. I ëtahi o ngä 
whänau, he mämä tonu te körero Mäori kei 
waho tonu i te käinga (arä, ki te karaehe, ki ngä 
marae ränei), engari, he mea uaua kia puritia te 
reo Mäori i te hokinga ki te käinga. 

I pätai atu ki ngä kaiuiui, ko wai mä i ngä 
whare e pümau rawa ana ki te reo Mäori (kua 
tapaina taua tangata ki te ingoa poureo), ä kua 
tohua ki raro iho. 

T4: Mehemea i a au te tikanga ka tohu au mä 

ngä tamariki . . . ko ngä tamariki te poureo.

katoa: [katakata]

W9: Äe, kei te tika. 

T4: I te mea ko ngä tamariki kë ngä mea 

e körero Mäori ana i ngä wä katoa, ehara i 

ngä wä katoa, but, te nuinga o te wä ko ngä 

tamariki. Mehemea i a au te tikanga, ka tohu 

kei a rätou te poureo, i te mea ko mämä räua 

ko päpä kë e ako [tonu] ana.

He nui ngä take kua tohua kë ko ä rätou tama-
riki hei poureo. Ko te take matua kua kitea e ngä 
pouärahi, kua tau kë te reo Päkehä ki te arero 
o ngä mätua, ä, he uaua rawa mä ëtahi mätua 
te tahuri ki te reo Mäori. Engari kë ko ngä 
tamariki, ko te nuinga, kei te whakamahi i te 
reo hei reo matua i te kura, kei te whakamahia 
hoki te reo ki ngä kaupapa o te Kura Whänau 
Reo, nö reira, he nui ngä wähi körero mö rätou. 

W7: Heoi anö, ko te kuhu atu ki tö rätou 

whare, nö rätou anö te whare nö reira, ko te 

reo e whakaaro ana ko te reo Päkehä nö reira 

he uaua tërä te huri ki te reo Mäori mënä kua 

tö kë te reo Päkehä. 

I te nuinga o ngä whänau, ko tëtahi anake o 
ngä mätua e whai wähi mai ana ki te Kura 
Whänau Reo, e whai wähi mai ki te ora Mäori 
hoki. Tokomaha pü, ko ngä wähine (arä ko ngä 
whaea) e kökiri ana i te reo ki te käinga. Koia 
hoki tëtahi anö take e uaua ai te ü pümau o 
ngä mätua tokorua ki te reo Mäori i te käinga. 
Hei tauira: 

W7: Ko te uaua . . . ko te nuinga o aku 

whänau, he mämä me äna tamariki. Nö reira, 

ko mämä te mea ka kökiri i tënei kaupapa, 

engari, ko te raru ina ko ia anake te pakeke 

i te whare, ko wai kei te tautoko i a ia? He 

mokemoke tërä momo tü. [. . .] Ko tëtahi o 

aku whänau ko te mämä me te päpä, te täne 

me te wahine. Tautoko räua i a räua, koirä 

te rawe o tënei. [. . .] Ako tahi räua, körero 

tahi räua, kei te ako tonu räua tahi engari kei 

reira tërä momo tautoko, nö reira kua kaha 

tënei whänau. Engari ko ëtahi anö käre i reira 

te kaha, te tautoko, nö reira ka waiho mä te 

mämä anö tërä e ärahi, e kökiri.

T4: He rerekë i Te Kao, he kaha ake ngä 

täne ki te haere mai ki ngä kura i te mea kei 

tä rätou, “oh I don’t need to tiaki tamariki i 

tënei pö.” [I kata mai te röpü]

I ngä rohe e uru mai ana ngä mätua tokorua, arä 
noa atu ngä painga mö te ako i te reo Mäori. 
Kua kaha kë ake ënei whänau ki te whakamahi 
i te reo Mäori i te käinga. 

He matapakinga

He nui ngä kitenga i ënei körero kua tukuna mai 
e ngä pouärahi. Mö ëtahi o ngä whänau kua uru 
mai nei, he nui ngä hua mö te whakamahinga o 
te reo Mäori, ka mutu, kua whai wähi atu hoki 
rätou ki ö rätou tuakiri Mäori. Kei te hängai 
hoki ënei kitenga ki ngä rangahau e kitea nei 
ngä painga, ngä hononga i waenga i te ako i te 
reo Mäori me te tuakiri Mäori (Te Huia, 2017). 
Ko te momo whakaako tëtahi o ngä ähuatanga 
whaihua i puta mai ai i tënei kaupapa. Kua ü 
rätou ki ngä tikanga o tö Te Ataarangi momo 
whakaako, arä, kia ngäkau mähaki tëtahi ki 
tëtahi (Browne, 2005; Kire, 2011; Pohe, 2012). 
Ko tëtahi mate matua kua kitea i tënei ranga-
hau, ka tokoiti ngä täne e uru mai ana ki ngä 
kaupapa ako reo. He rite tonu ënei kitenga ki 
ngä rangahau a Earle (2007) i ngä tau 10 ki 
muri. Kei te kite ake täna rangahau i te tokoiti 
pü o ngäi täne e ako ana i te reo Mäori ki ngä 
whare wänanga. Ki te tokoiti haere te tokomaha 
o ngä täne körero Mäori, he nui ngä mate kei te 
haere mö te whakatipu whänau körero Mäori, 
mö te whakahaere tikanga ki runga marae, ki 
hea atu ränei. 

Ko tëtahi o ngä painga o tënei kaupapa o 

te Kura Whänau Reo, ko ngä hononga o ngä 
pouärahi ki ö rätou ake iwi, ki ö rätou ake 
hapori hoki. Nä ënei pänga i mämä ake ai te 
whätoro atu ki ngä mea mätanga o taua wähi. 
Me te mea hoki, kua whai wähi atu ngä äkonga 
ki aua mätanga o te iwi, o te hapori ränei, käore 
pea ngä äkonga e whakapiri atu ki tënei hunga 
möhio ki te kore ngä pouärahi. Nö reira, ki te 
whakatüria he kaupapa pënei i te Kura Whänau 
Reo i ngä hapori huri noa i Aotearoa, he mea 
nui te äta whiriwhiri i ngä pouärahi reo. 

Ko te punua pütea kei te whakawhiwhia ki 
ngä whänau e ako ana i te reo Mäori he take nui 
anö hoki mö tënei momo kaupapa. He painga 
anö kei te äwhina a ngä pouärahi ki rö käinga. 
Engari, nä te rawakore, käore ëtahi i te hiahia 
kia uru rawa te tangata äwhina ki ö rätou ake 
käinga. Mö ngä kaupapa e whai ana kia tahuri 
ngä tikanga reo i te käinga, he uaua te whakatu-
tuki i aua whäinga ki te kore e whakaaetia mai 
te urunga ki roto i te whare o te tauira. 

Mö ëtahi o ngä whänau kua uru mai nei ki 
te Kura Whänau Reo, käore anö rätou kia paku 
uru atu ki ngä wähi Mäori, përä i te marae, 
häunga pea ki ngä hui mate. He tohu tënä o 
te tokoiti kua möhio pü ki ö rätou ake iwi, ki 
ö rätou ake marae (Penetito, 2011). E ai ki a 
Tatauranga Aotearoa (2013a), o ngä Mäori 
e kï nei he whakapapa Mäori ö rätou, i mea 
mai te 44%, käore anö rätou kia tau pai ki 
ö rätou ake marae, käore ränei i te möhio ki 
ö rätou marae. Ä, i taua rïpoata tonu, o ngä 
Mäori katoa, e 39% rätou kei te möhio ki ngä 
wähanga katoa o ö rätou pepeha. E märama 
ana te kite atu i te tokoiti pü e taunga ana ki 
ngä ähuatanga Mäori. I tënei rangahau o te 
Kura Whänau Reo, i kitea atu ngä painga o ënei 
momo whakaakoranga mö te hunga e hiahia 
ana ki te uru atu ki ngä kaupapa Mäori, ngä 
kaupapa ä-kura, me ngä kaupapa ä-hapori, 
engari käore i te tino möhiotia me pëhea e uru 
atu ai. He toru tau te roanga ake o tënei momo 
whakaaronga. Nö reira, kua whai wähi atu 
ngä tauira ki te whakahoahoa atu ki ëtahi atu 
e kaingäkau nei ki te reo Mäori. I ngä whänau 
e mahi takitahi ana, kua whai taituarä anö 

rätou ki te uru atu ki ngä kaupapa Mäori, me 
te whakamahi i te reo Mäori i aua kaupapa rä. 

He ärai nui te ämaimai o ngä tauira e 
ako reo ana ahakoa te momo reo (Horwitz, 
Horwitz, & Cope, 1986; MacIntyre, 1995; 
Matsuda & Gobel, 2004). Mënä e taea ana 
te whakamauru i te wairua ämaimai, he mea 
nui tënei mö te whakaako reo. Ko tëtahi o ngä 
tikanga whakaako a te Kura Whänau Reo, he 
tikanga kua ahu mai i ngä uara o Te Ataarangi. 
Arä, kia ngäkau mähaki rätou ki a rätou, kei 
whakamä te tauira (Higgins, 2014; Kire, 2011). 
He painga ö tënei momo whakaakoranga mö te 
whakamahinga o te reo ki ngä tauira e ako reo 
rua ana (Muller, 2016; Olsen-Reeder, 2017; Te 
Huia, 2013). Kua rangahaua ngä taumahatanga 
kei runga i te tangata Mäori käore i te möhio 
ki töna anö reo (McIntosh, 2005; Te Huia, 
2017). Nö reira, mehemea ko te ngäkau mähaki 
tëtahi ähuatanga whakaako e mämä ai te ako, 
he hua nui hei akoako mä tätou te hunga ako 
i te reo Mäori ki ngä akoranga Mäori (Muller 
& Kire, 2014).

Ki te whakatüria he kaupapa ako reo pënei 
i te Kura Whänau Reo, he mea nui kia äta 
whaka ritea he rauemi hei tautoko. He taumaha 
te tahuritanga o te reo Päkehä ki te reo Mäori i 
ngä käinga o ngä whänau kua roa rawa e noho 
reo Päkehä anake ana. Nö reira, ki te tukua atu 
ngä rauemi pai hei äwhina, ka kaha ake pea te 
whakamahinga o te reo (Muller, 2016). 

Ki ngä whare maha, ko te mea uaua kë atu, 
ko te tahuritanga o te reo Päkehä ki te reo Mäori 
i te käinga. Ko tëtahi anö ähua kua kitea, ko 
ngä mämä ngä mea matua e ako ana i te reo 
Mäori i ngä mätua tokorua. Ka kitea hoki tënei 
ähuatanga i roto i ngä rangahau a Timutimu, 
a Ormsby-Teki, a Palmer, a Ellis & Johnston 
(2011), e kï ana rätou i te nuinga o te wä ko 
te whaea te poureo o te whänau. Ko ia hoki te 
tangata whakahau, whakamanawa hoki i töna 
whänau kia körero i te reo i te käinga. Ki te mahi 
tahi ia me äna tamariki kia pümau rätou ki te 
reo, tërä tonu te reo Päkehä e tämi ana i te reo 
Mäori i te käinga. Engari, ki te kore hoki te täne 
e ako i te reo, ko te whakawhitinga reo i waenga 

i te whaea me ä räua tamariki anake te mea e 
rangona i te nuinga o te wä. Nä konä, tërä pea 
ka tipu mai te whakaaro i roto i te hinengaro 
o te tamaiti, ko te reo Mäori he reo käore i te 
körerohia i waenga i ngä pakeke (Olsen-Reeder, 
2017). Nä wai rä, ka hiahia te tamaiti kia örite 
ia ki öna mätua, ä mënä ko te reo Päkehä tonu 
tënä, tërä pea ko te reo Päkehä te reo e hiahiatia 
e te tamaiti. Ko ngä rangahau kei te whai mai, 
me aro nui ki ngä ähuatanga e nui ake ai te ako 
a ngä täne Mäori i te reo Mäori. 

I ëtahi whare, kei te kitea mai, he mämä ake 
ki ngä tamariki te pümau ki te reo Mäori. Mö 
ngä tamariki e haere ana ki ngä kura reo Mäori, 
kua waia kë rätou ki te whakamahinga o te reo. 
I tua atu i te kura, ko te hapori reo Mäori he 
mea tino nui mö te oranga o te reo. Kia rangona 
te reo ki ngä wähi tümatanui e ngä kaikörero 
kei waho tonu i te karaehe, ka whai take te reo 
Mäori ki tä te äkonga titiro. 

Hei whakakapi ake, arä noa atu ngä hua kua 
puta mai i te Kura Whänau Reo. Ki te hiahia 
tätou te iwi Mäori ki te pupuri ki tö tätou reo 
kämehameha, me mätua taunaki ngä mätua e 
hiahia ana ki te tautoko i ä rätou tamariki i te 
kura. Arä hoki töna whakataukï, he tamaiti 
äkona i te käinga, tü ki te marae, tau ana. Nä, 
kia noho mäori te reo Mäori i ngä käinga me 
ngä kura katoa, ka mutu pea!

He mihi

He mihi tënei ki ngä tängata i uiuitia i tënei 
rangahau. Mei kore koutou hei tautoko i 
tënei kaupapa ako reo. Me mihi ka tika ki Te 
Ataarangi, otirä ki a Dr. Ruakere Hond, räua 
ko Mike Eru, nä koutou o Te Ataarangi tä 
mätou röpü rangahau i manaaki hoki. Ka mihi 
hoki ki a Anne Waapu, ko koe hoki tëtahi o ngä 
kairangahau i whaiwhakaaro ki tënei kaupapa. 

